
Carneval

- Carnevai a jerin chei di une volte - a disin cumo chei che a an i cjavei cjanors. I ricuarts di
chei agns, vué no ur permet di cjala cun ecuitat il presint. Agns indafir, la venture ju
puartave in puescj dula che il timp concret si fermave, par jentra in chel mitic e sagrat di
une fieste clamade Carneval. Al jere un lic dula che la imagjinazion e lavorave costruint un
mont di fantasie, colérs e sundrs, dula che par un pugns di dis, si alterave la realtat
trasformantle intune splendide e profane forme di vivi.

I insolits e ardits travistiments ju invidavin cuntune cimiade di complicitat. Il bati dai
tambirs pes stradis: - ran rataplan, tantaran, tan tan - a turbavin lis stabilis struturis
mentals, intant che ridadis soradinis e smorfeosis ju strissinavin come legris pipinots di un
cjanton a di chel altri, invidantju che fasessin part cun viamence e a mat vie de fieste.

Lis stradis si jemplavin di mascaris. Il graciés e imbroion Arlechin inamorat de massarie
Colombine, il bufon e acrobate Pierot, il gobit Pulcinele corint datir des feminis, 1'ingort
Brighele, e cussi dutis lis mascaris de Comedie de Art a celebravin il ritual de sensualitat e il
plasé.

Zornadis di identitats mascaradis, investigadors e investigats, siors e puars, sorestants e
sotans, ducj cence une muse visibile si sintivin a salf tes intrigosis e scjassosis viis. I cjants a
jerin une parodie ae stesse societat, i ritmis si scjavalgjavin, creant une simultanie afinitat: -
ran rataplan tantaran tan tan -. - tun tunturun tunturun tun tun.

Ducj a jentravin tal turbin a traviers des derisions e dai matec¢s. Dal alt de alegorie di un
cjar, Momo, il Diu pagan dal bacanal roman, al dave il vie al frenetic carnevalon. Lis primis
peraulis dal grues sovran a jerin: - Come vuestri re o ai la potestat di daus dome ligrie -
Incoragjats cul curt messag di eces e partive la fanfare, ducj si sintivin rés.

Ma da l’alt de culine la vecje Cuaresime e jere in vuaite, e pareve che stes abracant,

rassegnade e tolerante, ché umanitat seneose di straviaments. Ma sot vie e smurmuiave:
- Za us rivara la Cinise tal cjaf !

di Galliano di Buenos Aires

